                           საბიბლიოთეკო დოკუმენტების საგნირების მეთოდიკა

                                                                                                                 კონსულტაცია

ელექტრონულ კატალოგში ასახული საბიბლიოთეკო დოკუმენტების მრავალმხრივი ძიების მიზნით, სისტემატიზატორი მიმართავს წიგნებისა და სხვ. მასალების საგნირებას, ანუ წიგნის შინაარსის გამოხატვას სასაგნო სიტყვების საშუალებით. წიგნის, სტატიის და სხვ. მასალების შინაარსის გამომხატველ სიტყვას უწოდებენ საგნობრივ რუბრიკას. საბიბლიოთეკო დოკუმენტების სწორი, გამართული საგნირებით ელექტრონული კატალოგი ასრულებს საგნობრივი კატალოგის ფუნქციას. მიმართავს რა საგნობრივ ძიებას, მკითხველი ღებულობს ოპერატიულ ინფორმაციას კონკრეტული საგნის, თემის, მოვლენის, პიროვნების შესახებ. ელექტრონულ კატალოგში საგნობრივი ძიების ხარისხი ბევრწილად დამოკიდებულია საგნობრივი რუბრიკებისა და ქვერუბრიკების (საკვანძო სიტყვების) სწორ ფორმულირებაზე.
ის ბიბლიოთეკები, რომლებიც აწარმოებენ ელექტრონულ კატალოგებს, საგნირების პროცესში ადგენენ საგნობრივი რუბრიკების ნუსხას. იგი შეიძლება წარმოდგენილი იქნეს როგორც კარტოთეკის, ასევე ელექტრონული სახით. საგნობრივი რუბრიკების ჩამოყალიბებულ ნუსხას თავისი დანიშნულება გააჩნია. მისი მიზანია, ერთი და იგივე სასაგნო სიტყვის (რუბრიკის) მრავალჯერადი გამოყენების შემთხვევაში, ჩაიწეროს ერთი და იმავე ფორმულირებით, ერთი და იმავე სახით, რათა არ დავუშვათ რუბრიკათა ნაირსახეობა და ამით არ შევქმნათ ხელოვნური დაბრკოლება ინფორმაციის ოპერატიული ძიების პროცესში.

საგნობრივი რუბრიკა შეიძლება იყოს საგანი (მეტაფიზიკა), საზოგადოებრივი და ისტორიული მოვლენები (ფულადი მიმოქცევა, ხრესილის ომი), გეოგრაფიული ადგილი (საქართველო, დუშეთი), პიროვნება (თამარ მეფე, ცოტნე დადიანი), პროცესის დასახელება (მოსახლეობის მიგრაცია), სამეცნიერო დისციპლინა (გამოყენებითი ფსიქოლოგია), საზოგადოებრივი ორგანიზაციები (გაერო, საქართველოს პედაგოგთა კავშირი), დაწესებულებები (თბილისის ილია ჭავჭავაძის უნივერსისტეტი), წარმოებები (ღვინის ქარხანა), ეთნიკური სახელწოდებები (ქურთები, ებრაელები საქართველოში), გამოცემის ფორმა (სახელმძღვანელო, ცნობარი) და ა. შ.
საბიბლიოთეკო დოკუმენტების შინაარსის გამომხატველ სიტყვას (საგნობრივ რუბრიკას) თავისი ფორმულირების მეთოდიკა გააჩნია. საგნობრივი რუბრიკა ჩამოყალიბებული უნდა იქნეს რაც შეიძლება მოკლედ, სხარტად, უფრო მეტად არსებითი სახელით, სახელობით ბრუნვაში (გადასახადები, მიწისძვრები, საბაზრო ეკონომიკა). საგნობრივი რუბრიკის ფორმულირების სისწორე დამოკიდებულია ბიბლიოთეკარის (სპეციალისტის) პროფესიულ დახელოვნებაზე, მის უნარზე ოპერატიულად გაეცნოს დოკუმენტების შინაარსს და განსაზღვროს იგი სასაგნო სიტყვებით.

საგნობრივი რუბრიკა შეიძლება წარმოდგენილი იქნეს ერთი სიტყვით (უროლოგია, მარკეტინგი), ორი სიტყვით (ასპინძის ომი, მცირე საწარმოები), სიტყვათა ჯგუფით (ეროვნული უმცირესობები საქართველოში) და ა. შ. საგნობრივი რუბრიკა შეიძლება იყოს მარტივი – ერთსიტყვიანი, ორსიტყვიანი ან სიტყვათა ჯგუფით წარმოდგენილი (ბიზნესი, კათოლიკობა საქართველოში, ფიზიკის სახელმძღვანელოები უმაღლესი სასწავლებლებისათვის).
როგორც ცნობილია, არსებითი სახელი გამოხატავს საგანს, საგნის სახელწოდებას. საგნობრივ რუბრიკაში უმეტესწილად მიმართავენ არსებით სახელს სახელობით ბრუნვაში (ტრანსპორტი, შიგაწვის ძრავები). 

წიგნის დასაგნება, საგნობრივი რუბრიკის ფორმულირება წარმოებს უშუალოდ საბიბლიოთეკო დოკუმენტების გაცნობით (დევიზუ). დოკუმენტის შინაარსის გაცნობა ხდება მისი ბიბლიოგრაფიული კითხვით, სათაურის, ანოტაციის, შინაარსისა და სხვ. ელემენტების გაცნობით. ამის შემდეგ ყალიბდება საგნობრივი რუბრიკა. თუ სისტემატიზატორს წინასწარ ჩამოყალიბებული აქვს რუბრიკების ჩამონათვალი, მას ოპერატიულად აგნებს კარტოთეკაში ან ელექტრონულ ჩანაწერში. ახლად ჩამოყალიბებული საგნობრივი რუბრიკა მისი რედაქტირების შემდეგ უნდა აისახოს რუბრიკათა ნუსხაში.
საგნობრივი რუბრიკის ფორმულირება უნდა შეესაბამებოდეს ენის ნორმებს, დაუშვებელია მრავალსიტყვაობა. წიგნის არსის გამომხატველი სიტყვა, სიტყვათა ჯგუფი, მკითხველისათვის გასაგები ფორმით უნდა  იქნეს ჩამოყალიბებული (მანქანათმშენებლობა და არა ზოგადი მანქანათმშენებლობა, მელიორაცია და არა სასოფლო–სამეურნეო მელიორაცია და ა. შ.). როდესაც საბიბლიოთეკო დოკუმენტში ლაპარაკია კონკრეტულ საგანზე, მეცნიერულ დისციპლინაზე, უნდა მოვერიდოთ განზოგადებას (ეთერზეთოვანი მცენარეები და არა მემცენარეობა, ატომური სამართალი და არა სამართალი, კლასგარეშე მუშაობა და არა პედაგოგიკა და ა. შ.)
ბევრ შემთხვევაში საგნობრივი რუბრიკა, როგორადაც არ უნდა მართებულად იქნეს ფორმულირებული,  ზუსტად ვერ გამოხატავს დოკუმენტის შინაარსს. ამ შემთხვევაში მიმართავენ ქვერუბრიკების (საკვანძო სიტყვებით) საშუალებებით დოკუმენტების შინაარსის სრულყოფილ წარმოდგენას. როგორც ცნობილია, საბიბლიოთეკო დოკუმენტების უმრავლესობაში ესა თუ ის მეცნიერული დისციპლინა, პრობლემა, დარგი, სხვა მეცნიერულ დისციპლინებთან მიმართებაში (სოციალური ფსიქოლოგია, მათემატიკური სტატისტიკა), წარმოდგენილია სხვადასხვა ასპექტში. საბიბლიოთეკო დოკუმენტების საგნირების პროცესში გამოიყენება ოთხი სახის ქვერუბრიკების (საკვანძო სიტყვების) სისტემა:

1. ქრონოლოგიური – როდესაც დოკუმენტში განხილული საგანი ეხება დროის გარკვეულ მონაკვეთს, წლებს, საუკუნეს: ,,ქართული კულტურის ისტორია მე–18 საუკუნეში“, ,,დიდი სამამულო ომი: 1941–1945“ და სხვ.;

2. თემატური ქვერუბრიკა – საკვანძო სიტყვებით გამოხატავს დოკუმენტში განხილული საგნის, დისციპლინის, დარგის კონკრეტულ თემატიკას, მის მიმართებას სხვა საგნებთან. თემატური საკვანძო სიტყვების გამოყენებით სისტემატიზატორი ზედმიწევნით ზუსტად ასახავს კატალოგში დოკუმენტში განხილულ საკითხებს, თემებს, კონკრეტულ პრობლემებს, რაც მკითხველს  საშუალებას აძლევს ყოველმხრივ ჩასწვდეს წარმოდგენილი ინფორმაციის წყაროს შინაარსს. თუ წიგნი ეხება საქართველოს ეკონომიკას, მისი შინაარსის გამოხატვა შესაძლებელია ერთი ძირითადი რუბრიკით ,,საქართველოს ეკონომიკა“ (და არა ეკონომიკა საქართველოში). სარჩევის მიხედვით სისტემატიზატორმა შეიძლება გახსნას ამ წიგნის შინაარსი ქვერუბრიკით, საკვანძო (სასაგნო) სიტყვებით: შრომის ეკონომიკა, რეგიონალური ეკონომიკა, ფინანსები, საგადასახადო პოლიტიკა და ა. შ.
3. გეოგრაფიული ქვერუბრიკა – გამოხატავს დოკუმენტში განხილული საგნის, პრობლემის კავშირს რომელიმე გეოგრაფიულ ადგილთან: ,,მეციტრუსეობა აჭარაში“, ,,ქუთაისის საავეჯო კომბინატი“.
4. ფორმალური ქვერუბრიკის გამოყენებით სისტემატიზატორი გამოხატავს გამოცემის ფორმას, დანიშნულებას: ,,საქართველოს ისტორია – ცნობარები“, ,,ბოტანიკა – სახელმძღვანელოები“ და ა. შ. 
         ერთი და იგივე საგნობრივი რუბრიკით წარმოდგენილ დოკუმენტში შესაძლებელია გამოყენებული იქნეს რამოდენიმე ქვერუბრიკა. საკვანძო სიტყვების თანმიმდევრობას განსაზღვრავს სისტემატიზატორი, რომელიც ხელმძღვანელობს კონკრეტული დოკუმენტის შინაარსითა და დანიშნულებით: ,,მებაღეობის ისტორია საქართველოში – ცნობარი“. ამ კონკრეტულ შემთხვევაში გამოყენებულია გეოგრაფიული ქვერუბრიკა ,,საქართველო“, ფორმალური ქვერუბრიკა ,,ცნობარი“. წიგნის შინაარსი გამოისახება რთული რუბრიკით ,,მებაღეობის ისტორია საქართველოში – ცნობარები“, УДК - თი 635.9 (479.22) (09) (03). ამ შემთხვევაში ჯერ გამოყენებული იქნა გეოგრაფიული მსაზღვრელი და შემდეგ ორი ფორმის მსაზღვრელი – ისტორია (09) და გამოცემის ფორმა – ცნობარი (03).
დოკუმენტის საგნირების დროს არ არის მიზანშეწონილი განზოგადება, თუ მასში ლაპარაკია კონკრეტულ, ვიწრო საკითხზე, ერთ რომელიმე საგანსა თუ მოვლენაზე, სწორედ მისი მითითებით უნდა გაიხსნას დოკუმენტის შინაარსი. თუ წიგნის სათაურია ,,სახელმწიფოსა და ეკლესიის ურთიერთობა“, ცხადია, იგი ამავე რუბრიკით აისახება ელექტრონულ კატალოგში, აღარ იქნება საჭირო მისი ასახვა ზოგადი რუბრიკით ,,პოლიტიკა“ ან ,,პოლიტოლოგია“.
ქრონოლოგიური ქვერუბრიკის გამოყენება აზუსტებს დოკუმენტში განხილული საგნისა თუ მოვლენის დროში განხილვის ასპექტს. ეს საკვანძო სიტყვა, ქვერუბრიკა, პრაქტიკული თვალსაზრისით უნდა გამოვიყენოთ რომელიმე დარგის, საკითხის ასახვისას ისტორიულ ასპექტში. ქრონოლოგიური ქვერუბრიკით შესაძლებელია გამოიხატოს საგანი თანამედროვე ასპექტში. ,,მოსახლეობის მიგრაცია 21–ე საუკუნეში“, ამ სახელწოდების წყაროს კატალოგში ასახავს რუბრიკა ,,მოსახლეობის მიგრაცია“. მას მიეწერება ქრონოლოგიური საკვანძო სიტყვა ,,21–ე საუკუნე“. 
საგნობრივი რუბრიკა, უმეტეს შემთხვევაში, მარტივი რუბრიკით, ერთი ან ორი სიტყვით ფორმულირებული, ზუსტად ასახავს დოკუმენტის შინააარსს: ,,ავეჯის წარმოება“, ,,ნავიგაცია“, ,,ფარმაკოლოგია“ და ა. შ. თუ რუბრიკა გამოხატულია ზედსართავი და არსებითი სახელებით, ცხადია, წინ წავა ზედსართავი სახელი ,,უსაფრთხოების ტექნიკა“, ,,სუფრის მარილი“, ,,გრაფიკული ხელოვნება“ და ა. შ. ორი ან სამი სიტყვით გამოხატული საგნობრივი რუბრიკის შემთხვევაში დაუშვებელია ინვერსია (გადაადგილება): ,,სამხედრო ტექნიკა“ და არა ,,ტექნიკა სამხედრო“; ,,ხელოვნური ენები“ და არა ,,ენები ხელოვნური“; ,,შრომის ჰიგიენა“ და არა ,,ჰიგიენა შრომის“ და ა. შ.

როგორც აღინიშნა, საგნობრივი რუბრიკების ნუსხა, კარტოთეკა შესაძლებელია სამუშაო პროცესში ჩამოყალიბდეს, რათა მიღწეული იქნეს უნიფიცირებული ფორმების გამოყენება ერთი და იგივე თემის, საკითხისა თუ პრობლემის საგნირების პროცესში. მით უმეტეს ეს იმ შემთხვევაშია გამართლებული, თუ საგნირების პროცესში რამოდენიმე სპეციალისტი მონაწილეობს. საკვანძო სიტყვების (ქვერუბრიკების) წინასწარი ფორმულირება და ნუსხის, კარტოთეკის სახით წარმოდგენა არ იქნებოდა გამართლებული. საკვანძო სიტყვებით დოკუმენტის შინაარსის გახსნა, ამ სიტყვების ფორმულირებისა და მათი გამოყენების თანმიმდევრობა დამოკიდებულია კონკრეტული წიგნის, საგნირების ობიექტის შინაარსზე, მასში განხილული თემებისა და პრობლემების რაოდენობაზე, განხილვის ასპექტზე და ა. შ. საკვანძო სიტყვებმა დამატებით უნდა გამოხატონ საგნობრივი რუბრიკით ასახული დოკუმენტის შინაარსი.

	№
	საგნობრივი რუბრიკა
	ქვერუბრიკები (საკვანძო სიტყვები)



	1.

2.

3. 

4.
	სატრანსპორტო საშუალებები

თეატრი საქართველოში

ქართული ენა

რელიგიური დღესასწაულები
	მიწის ზედა ტრანსპორტი

რკინიგზები

წყლის ტრანსპორტი

საჰაერო ტრანსპორტი

დრამატული თეატრი
მუსიკალური თეატრი

მარიონეტების თეატრი

თოჯინების თეატრი

პანტომიმების თეატრი და ა. შ

ქართული ენის ფონეტიკა

ქართული ენის მორფოლოგია
ქართული ენის სინტაქსი
ქართული ენის ორთოგრაფია და ა. შ

შობა

დიდმარხვა

აღდგომა

ფერისცვალება

ამაღლება და ა. შ



ასეთი მაგალითების მოყვანა შესაძლებელია იმის ნათელსაყოფად, რომ საკვანძო სიტყვები უფრო კონკრეტულად, ვიწროდ წარმოადგენენ დოკუმენტის შინაარსს, ასახვის ფორმასა და ასპექტს.
თემატური და ქრონოლოგიური ქვერუბრიკები განსაკუთრებით უნდა გამოვიყენოთ ისეთი დოკუმენტების საგნირებისას, როდესაც საქმე გვაქვს დიდ ისტორიულ პერიოდთან, საუკუნეებთან. УДК– ს ინდექსების მიწერისას პერიოდები მარტივი მსაზღვრელებით გამოიყენება ,,საქართველოს ისტორია მე–12 საუკუნეში“ – 94(479.22) ,,11“. როგორც ცნობილია, ელექტრონული კატალოგი შეცავს ათასობით ჩანაწერს საქართველოს ისტორიის შესახებ. მკითხველს აინტერესებს კონკრეტული ისტორიული პერიოდი, კონკრეტული ისტორიული ფაქტი. ,,თამარის მეფობის ხანა საქართველოში“, ,,მონღოლთა ბატონობა საქართველოში“, ,,ბასიანის ომი“ და ა. შ.
ქართული წიგნის ელექტრონულ ჩანაწერში საქართველოს ისტორია წარმოდგენილია = ყველა ველით ძიებისას – 914 ჩანაწერით
                                            სათაურით – 174 ჩანაწერით
                                            რუბრიკით – 794 ჩანაწერით

საქართველოს ისტორ. (შემოკლებული ფორმით)

· ყველა ველით – 1263 ჩანაწერით

· სათაურით – 279 ჩანაწერით

· რუბრიკით – 1079 ჩანაწერით

ამ თემატიკაში წარმოდგენილი ინფორმაციის დიდი მასივი ფორმის მიხედვითაც ასახავს საქართველოს ისტორიაში არსებულ დოკუმენტებს – საქართველოს ისტორიის სახელმძღვანელოები წარმოდგენილია 174 ჩანაწერით.
ეს ბაზა, ანუ ეს თემატიკა არ იძლევა პერიოდების მიხედვით ძიების საშუალებას. მკითხველმა ყველა ასპექტით ძიებისას უნდა გადაათვალიეროს ჩანაწერების მთლიანი სისტემა, რათა მიაგნოს საჭირო მასალას.

უფრო ადვილი მისაგნებია და ოპერატიულად იძებნება ერთი სასაგნო სიტყვით გამოხატული დოკუმენტების შინაარსის ძიება.

მენეჯმენტი – რუბრიკებით – 63 ჩანაწერით

                          ყველა ველით – 179 ჩანაწერით

                          საკვანძო სიტყვებით – 173 ჩანაწერით

პოლიტოლოგია – რუბრიკებით – 90 ჩანაწერით

                          ყველა ველით – 147 ჩანაწერით

                          სათაურით – 14   ჩანაწერით
                          საკვანძო სიტყვებით – 117 ჩანაწერით

მარკეტინგი – რუბრიკებით – 83 ჩანაწერით

                          ყველა ველით – 135 ჩანაწერით

                          სათაურით – 91   ჩანაწერით
                          საკვანძო სიტყვებით – 127 ჩანაწერით

ცხადია, სპეციალისტისათვის ადვილია ერთი ან ორი სიტყვით საგნების ობიექტის შინაარსის ფორმულირება. ეს მოითხოვს გამოცდილებას, ოპერატიულობას, ლოგიკურ აზროვნებას.
ეროვნულ ბიბლიოთეკაში კარტოთეკებისა და ელექტრონული ჩანაწერების სახით წარმოდგენილი საგნობრივი რუბრიკების ნუსხა ძირითადად სწორედ, მართებულად არის წარმოდგენილი. გზა და გზა საჭიროა მათი რედაქტირება, ახალი რუბრიკების დახვეწა. საგნობრივი რუბრიკების ფორმულირებას უნდა მივუდგეთ მკითხველის თვალით, მისი საინფორმაციო და ბიბლიოგრაფიული ინტერესების გათვალისწინებით. ერთი რამ ცხადია, ყველანაირი ელექტრონული ჩანაწერის, ყველა სახის ბაზის ეფექტურობა განიზომება მისი მოხმარებით, იმ მაჩვენებლებით, რომლებითაც შეიძლება ვიმსჯელოთ ამ ბაზების გამართულობისა და ხელმისაწვდომობის ხარისხზე.

                              ბიბლიოთეკათმცოდნეობისა და საბიბლიოთეკო

                           სტანდარტების განყოფილების უფროსი

                                                                   გ. თაყნიაშვილი

